
Løgtingsmál nr 145/2012: Uppskot til løgtingslóg um broyting í løgtingslóg um 
býarskipanir og byggisamtyktir (stytting av freist) 
 

 
 
 

Uppskot  
 

til  
 

løgtingslóg um broyting í løgtingslóg um býarskipanir og byggisamtyktir 
(stytting av freist) 

 
 

 
§ 1 

 
Í løgtingslóg nr 13. frá 21. mai 1954 um 
býarskipanir og byggisamtyktir, sum 
seinast broytt við løgtingslóg nr. 81 frá 25. 
mai 2009, verður í § 6 sum stk. 6 og 7 sett : 
 
“Stk. 6. Landsstýrismaðurin kann í heilt 
serligum førum, eftir áheitan frá 
kommunustýrinum, taka avgerð um at víkja 
frá ásettu freistum í stk. 1, soleiðis at 
framløgutíðin verður ásett til 1 viku og 
mótmælisfreistin til 1 viku frá 
kunngerðardegnum. Við áheitanini  skal 
grundgevast fyri, hvørji týðandi 
samfelagslig og vinnulig atlit tala fyri, at 
umsóknin kann verða gingin á møti. Verður 
áheitanin gingin á møti, skal kommunan 
beinleiðis og persónligt kunna teir borgarar, 
ið beinleiðis verða ávirkaðir av broytingini, 
um hetta í seinasta lagi dagin eftir, at 
frávikið er givið. 
 

 
 
 
Stk. 7. Kærur sambært § 10 a um loyvir, ið 
eru givin við heimild í byggisamtykt, sum 
er fevnd av stk. 6, hava ikki steðgandi 
virknað.” 
 

§ 2 
 

Henda løgtingslóg kemur í gildi dagin eftir, 
hon er kunngjørd. 

Kap. 1. Almennar viðmerkingar 
 
Í § 4, stk. 3 í býarskipanarlógini er ásett, at allar kommunur skulu hava eina galdandi og 
dagførda byggisamtykt fyri bygdirnar í kommununi.  
 
Byggisamtyktir eru at síggja sum eitt amboð hjá einstøku kommununi at arbeiða við, tá talan er 
um lendisplanlegging og disponering.  
 
Umframt at virka sum eitt amboð hjá kommununi, virkar ein byggisamtykt eisini sum ein  kagi 
fyri tann einstaka borgaran, har viðkomandi fær høvið til at fáa innlit í, hvat ætlanin er við 
teimum ymisku økjunum í kommununi, og hvar hesi liggja. Hetta hevur týdning fyri tann 
einstaka borgaran, sum hervið sær, hvørjir møguleikar eru í kommununi, samstundis sum 
viðkomandi hevur høvi til at gera seg kunnugan við tey viðurskifti, ið møguliga kunnu hava 
árin á hansara bústað og liviumstøður. 
  
Samstundis sum byggisamtyktir virka sum kunning fyri borgararnar, er tað eisini avgerandi 
neyðugt at tryggja, at borgarin í teimum einstøku kommununum kann hava ávirkan á innihaldið 
í samtyktini, ella kann rópa varskó, tá ein broyting ikki verður mett at vera heppin. Møguleikin 
í § 6 til at mótmæla eini møguligari broyting tryggjar henda rættin, samstundis sum at borgarin 
her fær møguleika til at koma við einum møguligum broytingaruppskoti. 
 
Freistirnar eru í dag ávikavist 3 og 6 vikur. Framløgutíðin og mótmælistíðin vórðu styttar í 
2009, vísandi til at miðlarnir í dag eru so mikið framkomnir, at borgarin hevur gott høvi til at 
kunna seg um broytingaruppskot og til at senda inn mótmælir og møgulig broytingaruppskot. 
Við aftur at stytta freistirnar, má markið fyri, hvussu stutt ein mótmælifreist kann vera, sigast at 
vera rokkin. Samstundis má kravið vera, at jú styttri freistin er, tess størri krøv skulu setast 
kommununi um greiða upplýsing og kunning til borgaran. Hetta skal gerast við vanligari 
mannagongd, tvs. lýsing í bløðum og framløgu til alment eftirlit á atkomuligum staði, umframt 
við beinleiðis kunning til tann skara av borgarum, sum verða beinleiðis raktir av broytingini, 
eitt nú grannar.  
  
Um neyðuga heimildin til at loyva einari møguligari útbygging ikki kann fáast til vega 
rættstundis, kann tað hava við sær, at tað virkið, sum stendur til at skula byggja út, verður fyri 
stórum vinnuligum missi, og fer hetta aftur at avspeglast bæði í kommunalum og 
samfelagsligum høpi yvirhøvur, eitt nú við atliti at arbeiðsplássum og inntøkum. 
  
Fyri at byrgja upp fyri hesi støðu nú og frameftir, er neyðugt at geva heimild í 
býarskipanarlógini til at víkja frá ásettu freistum í § 6, har hetta er avgerandi neyðugt út frá 
vinnuligum og samfelagsligum sjónarmiðum. Av somu orsøk hava kærur sambært § 10 a um 
loyvi, sum verða givin við heimild í byggisamtykt, ið er fevnd av § 6, stk. 6, ikki uppsetandi 
virknað. 

 
Tað er tó av alstórum týdningi at hava fyri eyga, at fyriliggjandi uppskot til ískoyti í § 6 er at 
síggja sum ein undantaksmøguleiki, ið einans skal verða nýttur, har talan er um átrokandi 
broyting av byggisamtykt, og har talan er um, at stór samfelagslig og vinnulig virði kunnu fara 
fyri skeyti.  

 Kap . 2 Avleiðingar av uppskotinum 
 
Endamálið við fyriliggjandi uppskoti er at forða fyri, at týðandi vinnulig og samfelagslig virði 
fara fyri skeyti. 
 
Umsitingarliga hevur broytingin tað við sær, at ávís mál verða avgreidd skjótari. Mett verður 
tó, at tað ganga ár ímillum, at henda heimild til at víkja frá vanligu freistunum verður brúkt. 
 
Mett verður ikki, at broytingin hevur umhvørvisligar avleiðingar við sær, vísandi til, at ein 
broyting í einari byggisamtykt ikki í sjálvum sær er at síggja sum eitt byggiloyvi. Tað er og 
verður eisini frameftir uppgávan hjá tí einstøku kommunu at tryggja, at øll nøktandi loyvir til 
eina møguliga bygging er fingin til vega, áðrenn byggiloyvi verða útskrivað. 
 
Endamálið við uppskotinum er at forða fyri, at týðandi vinnulig og samfelagslig virði fara fyri 
skeyti, og tí  hevur broytingin í ávísan mun sosialar avleiðingar við sær fyri ávísar bólkar. 
  
Broytingin hevur ta avleiðing fyri kommunalu myndugleikarnar, at tað hervið verður møguligt 
í heilt ávísum og serligum førum at fremja eina átrokandi broyting skjótari, enn hvat annars 
vanlig mannagongd loyvir. 
 
 
 

 
 

Landsmyndug-
leikar 

Kommun-
alir 
mynduglei
kar 

Pláss/øki í 
Landinum 

Ávísir sam-
felagsbólkar/ 
felagsskapir 

Fyri 
vinnuna 

Fíggjarligar/ 
búskaparligar 
avleiðingar 

 
Ja  

 
Ja  

 
Ja  

 
Ja  

 
Ja  

Umsitingarlig-
ar 
avleiðingar 
 

 
Nei 

 
Ja 

 
Nei 

 
Nei 

 
Nei 

Umhvørvislig-
ar 
avleiðingar 
 

 
Nei 

 
Nei 

 
Nei 

 
Nei 

 
Nei 

Avleiðingar í 
mun til altjóða 
avtalur og 
reglur 

 
Nei 

 
Nei 

 
Nei 

 
Nei 

 
Nei 

Sosialar 
avleiðingar 
 

   
 

 
Ja  

 
 

 
Hoyring. 
Uppskotið hevur ikki verið til hoyringar 

Kap 3. Serligar viðmerkingar 
 
Til § 1 
 
Stk. 6 
Broytingin gevur landsstýrismanninum høvi til at loyva frávik frá teim freistum, sum annars 
eru galdandi fyri framløgu og mótmælum. Tað er kommunustýrið, sum skal heita á 
landsstýrismannin um at loyva frávik, og skal hon samstundis grundgeva fyri, hví talan er um 
átrokandi broyting, ið hevur so serligan samfelagsligan og vinnuligan týdning, at ikki ber til at 
lata málið ganga eftir vanligu reglunum í lógini. Tað má ikki vera so, at tað gerst vanligt at seta 
tilgongdina til at gera broyting í eini byggisamtykt so seint í verk, at neyðugt verður at søkja 
um undantaksloyvi eftir hesi grein. 
 
So skjótt sum áheitanin um at stytta eina freist er gingin á møti, er tað uppgávan hjá 
kommununi skjótast gjørligt at kunna borgararnar um, at framløgan bara er 1 viku og 
mótmælisfreistin 1 viku frá kunngerðardegnum.  
 
Kommunan skal kunna teir borgarar, ið beinleiðis verða ávirkaðir av broytingini í seinasta lagi 
dagin eftir, at frávikið er givið. Kunningin skal í tílíkum førum gevast persónligt og beinleiðis 
til borgaran, antin við fundi, telefonsamrøðu ella tílíkt. Kommunan skal prógva, at borgarin er 
kunnaður á nøktandi hátt. Teir borgarar, ið kunnu verða ávirkaðir beinleiðis av eini broyting, 
kunnu t.d. verða teir, ið búgva uppat tí øki, ið broytingin fevnir um, ella sum á annan hátt á 
serligan hátt verða ávirkaðir av einari broyting. 
 
Kunningin til borgaran um ætlaðu broytingina skal vera væl lýst innihaldsliga og 
landafrøðiliga, so borgarin lættliga sær, hvat broytingin snýr seg um. 
  
Landsstýrismaðurin kann einans veita undantak í heilt serligum førum, har kommunan týðiliga 
hevur víst á tær neiligu avleiðingar, ið ein longri viðgerð av broytingaruppskotinum kann hava 
við sær, og har 10-tals milliónir standa upp á spæl tá viðvíkur lønar- og skattainntøkur. 
 
Landsstýrismaðurin kann  stytta freistirnar niður í 1 viku , tvs. at broytingaruppskot og tilfar 
skal liggja frammi til alment innlit í 1 viku, samstundis sum freistin til at mótmæla verður 1 
vika, roknað frá tí degi, at kommunan hevur kunngjørt ætlaðu broytingina fyri borgaranum.   
 
So skjótt sum áheitanin um at stytta eina freist er gingin á møti, er tað uppgávan hjá 
kommununi skjótast gjørligt at kunna borgararnar um, at framløgan bara er 1 vika og 
mótmælisfreistin bara er 1 vika frá kunngerðardegnum. Tað er frá hesum degi, at freistirnar 
byrja at renna. 
 
Stk. 7 
Ásetingin tryggjar, at tey loyvi, sum eru givin við heimild í byggisamtykt ella broyting av 
byggisamtykt, ið er fevnd av stk. 6 , ikki hava steðgandi virknað við sær, sjá eisini undir 
almennu viðmerkingunum á s. 2. 
 
Til § 2  
Áseting um gildiskomu.  

Broytingaruppskot til byggisamtyktir, sum eru løgd fram, áðrenn lógin kemur í gildi, verða bert 
fevnd av lógini, um so er, at tey verða løgd fram og kunngjørd av nýggjum. 
 
 

Innlendismálaráðið, 7. mars 2013 
 
 
 

Kári P. Højgaard 
landsstýrismaður 

 
 
 

/ Rúni Joensen 
 
 


